
По поминати нешто повеќе од една година од унилатерално прогласување на независноста на Косово, но со претходна консултација и одборување за прогласување на Декларацијата за независност, пред се од САД и неколку европски велесили, неминовно се поставува прашањето како и кои чекори во иднина ќе ги превзема Косово, новата реалност на Балканот. На сите оние кои ја пратеа целокупната ситуација и кои малку ја разбираат политиката на големите сили, одамна им беше многу јасно дека приклонувањето и повикувањето на Србија (во тие денови), за и кон Русија е држење како слеп за стап или како давеник за сламка и беше повторување по којзнае кој пат на приказната од минатото. Имено се повтори народната се тресеше гората се роди глушецот. Се случи предвидливото (барем за мене) сценарио дека преку Косово, Русија настојува да го зајакне своето влијание и улога во светот. Историјата покажува дека играњето на руска карта е исто како и играње руски рулет. Словените не успеал да ги обедини ниту комунизмот ниту пак панславизмот. Случувањата на овие балкански простори големата Русија секогаш ги користела за да ја игра својата глобална игра, односно таа влечела и влече потези во насока на враќање на позицијата на велесила како и да обезбеди нова глобала прераспределба на моќта и да биде активен фактор во решавањето на меѓународните спорови. 
Српскиот мит за ,,мајка Русија“ нема никакви историски димензии на српско-руските односи. Примери на руското напуштање на Србија се познати во историјата. Да се потсетиме само на 1908 година кога Австро-Унгарија ја анектира Босна и Херцеговина, а во Белград сите ја повикуваат Русија. Тогаш Русија се приклонува кон играта на големите сили а Србија и Србите тоа многу доцна го сфаќаат. Во 1992 година Русија ја признава Хрватска и Словенија иако се декларираше против распаѓањето на Југославија исто како што тоа го артикулираа Србија и Црна Гора. Освојувањето на приштинскиот аеродром од страна на руските трупи стационирани во Босна за време на нападите на НАТО алијансата на Југославија како и брзото нивно повлекување, се само уште еден доказ дека во оној момент кога Русите ќе си ги остварат своите планови тие го вртат својот грб. Добро информираните аналитичари велат дека тој момент за Борис Јелцин и Русија во игра биле 4,4 милијарди американски долари неповратна помош. Србите никако да сфатат дека  Русија нив ги посматра како дел од картата на своите интереси.
Но, од друга страна мене навистина ме зачудува и истовремено ми е жал за српски народ, кој никако да ја сфати политиката на свршен чин и реалност како и мислењето на мнозинството и упорно им верува на одамна истрошените српски квази политички елити. Тие никако да сфатат дека она што се случи минатата година, во иднина ќе доведе и до модификација и на онака лабавиот став на Русија кон Косово. Српскиот народ заборава дека интересите на Русија и САД значително ги надминуваат проблемите кои ги делат, ги надминуваат спорните меѓусебни прашања, така што во блиска иднина судејќи по сè, заедничките интереси ќе ги надвладеат нивните разликите. Русија сеуште е далеку од било каква долгорочна сериозна политика и стратегија кон Балканот иако историски, политички, духовно и културно со векови била присутна на Балканот и има богата традиција во односите со балканските народи и сосема е природно денес со нив да има јаки врски. Зборовите на Владимир Путин во јуни 2001 година: ,,... својата политика за балканскиот правец, Русија ги вклопува во заедничкиот контекст на создавање на стабилен демократски систем на заедничка европска безбедност.....“ по се изгледа останаа во историјата и беа за еднократна употреба.
Но, да се навратам на Косово и неговата иднина која ќе биде и понатаму актуелна и во наредните 15-20 години. Србија и Србите со оглед на доминацијата на српското население на југот на Србија, како и етнички чистиот северниот дел на Митровица ќе успее да си го задржи тој дел, се до границата со Црна Гора кај местото наречено Рибаричи и таа територија ќе им користи како силен адут во идното преговарање и евентуална компензација за Република Српска. На ваков начин, сакала или несакала светската заедница, ќе се создадат етнички чисти територии и ќе имаме практично поделено Косово. 
И покрај претходно погоре констатираното, единствено сум сигурен дека Русија ќе опстои на непризнавањето на Косово и несогласувањето Косово да стане членка на ООН. И тука можеби е најголемиот проблем за балканскиот простор. Според мое длабоко убедување сценариото би изгледало вака. Еден поголем број на држави во Европа и светот веќе го признаа и во иднина ќе го признаат Косово. Но сето тоа без дозвола од Советот за безбедност на ООН и без свое место (столче) во ООН, се повеќе ќе наликува на ситуацијата со Тајван. Во ситуација ниту на небо ниту на земја која ќе трае најмалку десетина години, Косово ќе го повлече својот втор потез, а тоа е донесување на одлука за спојување со Република Албанија. И покрај големите, пред се цивилизациски разлики меѓу нив, тоа нема да претставува пречка косоварите да побараат спојување со Албанците од Албанија. Велам нема да биде пречка зошто помеѓу внатрешните борби за превласт, економските и социјалните проблеми на една страна, а на друга опасноста од нови насилства на Косово засновани на религиозна основа, опасноста од дестабилизација на новата и кревка република како и немањето статус во ООН и ЕУ, тоа за нив би претставувал единствен излез и опција. 
Но тука и не завршува зацртаното сценарио уште од времето на Призренската лига. Осоколени од спојувањето а повторно поддржани и со амин пред се на големите европски држави и САД тие ќе посегнат и по дел од Република Македонија. Ова е третиот историски чекор на албанците и тука за жал е нашиот македонски крај. И покрај забрзаните мерки кои во следните неколку години ќе ги превземат НАТО и Европската Унија во однос на Србија како компензација за јавното кршење на меѓународното право и мешање во внатрешните работи на Србија, Србите повторно ќе бидат соочени со едно друго слично сценарио кое сега ќе им се случува на северот. Овој пат тоа ќе биде Војводина. 
А ние?. Каде сме ние македонците тука?. Станува се појасно дека нашите политичари ниту имаат моќ, ниту знаење а уште помалку воља да го решат нашиот проблем со нашето влегувањето во НАТО И ЕУ. За нивниот ментален и интелектуален склоп се чини дека решавањето на овој горлив проблем во моментов е преголем залак, притоа заборавајќи дека тука ни е спасот од ова црно сценарио. 

Да поживееме па да видиме, а јас како македонец би бил најсреќен кога сето ова погоре напишано никогаш не би се остварило!?. 

